
ANNOTATSIYA 
Maqolada ilk oʻrta asrlar Turon zaminining janubiy oʻlkasi boʻlmish Baqtriya va Toxariston 

hududidan topilgan hamda Nikolas Sims-Uilyams nashr etgan baqtriy hujjatlar asosida ayollarning 
huquqiy va ijtimoiy maqomi oʻrganiladi. Shuningdek, ushbu maqolada G‘arb adabiyotlarida 
Baqtriyani Sharqiy Eronning chekkasi yoxud sosoniy madaniyatining  davomi deb qaraydigan 
eronshunoslik anʼanasini asossiz deb hisoblaydi va bu oʻlkani Ikki daryo oralig‘i hamda 
koʻchmanchi turkiy dunyo bilan uzviy bogʻliq boʻlgan yagona Turon huquqiy va madaniy 
muhitining ajralmas qismi sifatida talqin qilinadi. Nikoh shartnomalari, maʼmuriy va huquqiy 
maktublar, himoya hamda afv hujjatlari va muhr tasvirlari tahlili shuni koʻrsatadiki, baqtriya 
huquqiy tartibda ayol muayyan huquqlarga ega boʻlgan, guvohlik bera olgan, mulkka, jumladan 
choʻriga egalik qila olgan va oʻz xonadonida hokimiyat yurita olgan huquqiy shaxs sifatida eʼtirof 
etilgan. Ayni chogʻda mazkur maqom mutlaq boʻlmagan, u ayolning ijtimoiy holati, tabaqasi va 
nikoh sharoitiga koʻra bosqichma-bosqich oʻzgargan. Mazkur maqolada Shimoliy Afg‘onistondan 
topilgan Baqtriya hujjatlari avval mahalliy Turon anʼanasi doirasida, soʻngra qoʻshni sugʻd nikoh 
hujjati va turkiy xatun mansabi hamda sosoniylar huquqi bilan qiyoslanadi. 

Kalit soʻzlar: Turon, Baqtriya, Toxariston, ilk oʻrta asrlar, baqtriy hujjatlar, ayol tarixi, 
huquqiy shaxs, nikoh shartnomasi, βανο (bano), xatun, choʻri, birodarlik koʻp erliligi, xonadon, 
ayol maqomi, Markaziy Osiyo. 

ПРАВОВОЙ И СОЦИАЛЬНЫЙ СТАТУС ЖЕНЩИН В БАКТРИЙСКИХ 
ДОКУМЕНТАХ (IV–VIII ВЕКА) 

АННОТАЦИЯ 
В статье на основе бактрийских документов из Бактрии и Тохаристана (южные земли 

раннесредневекового Турана), изданных Николасом Симс-Вильямсом, исследуется правовой 
и социальный статус женщины. Автор отказывается от иранистической традиции, 

рассматривающей Бактрию как окраину Восточного Ирана или простое продолжение 
сасанидской культуры, и трактует её как неотъемлемую часть единого туранского правового 
и культурного пространства, тесно связанного с Мавераннахром, Согдом и кочевым 
тюркским миром. Анализ брачных договоров, административных и юридических писем, 
документов защиты и помилования, а также изображений на печатях показывает, что 
женщина признавалась правовым лицом, способным обладать правами, выступать 
свидетелем, владеть имуществом, в том числе рабыней, и осуществлять власть в своём доме. 
Вместе с тем этот статус был не абсолютным, а градуированным в зависимости от 
социального положения, сословия и брачного состояния. Бактрийский материал 
рассматривается сначала в рамках местной туранской традиции, затем сопоставляется с 
согдийским брачным договором и институтом хатун, тогда как сасанидское право служит 
лишь внешним контрастным фоном. 

Ключевые слова: Туран, Бактрия, Тохаристан, раннее средневековье, бактрийские 
документы, история женщин, правовое лицо, брачный договор, βανο (бано), хатун, рабыня, 

(4TH–8TH CENTURIES) 

ABSTRACT 
The article examines the legal and social status of women in early medieval Turan, focusing 

on its southern lands of Bactria and Tokharistan, on the basis of the Bactrian documents edited by 
Nicholas Sims-Williams. It abandons the Iranological habit of treating Bactria as a periphery of 
Eastern Iran or a mere continuation of Sasanian culture, and interprets the region as an integral part 
of a unified Turanian legal and cultural space bound to Transoxiana, Sogdiana and the nomadic 
Turkic world. Through an analysis of marriage contracts, administrative and legal letters, 
documents of protection and pardon, and seal iconography, the author demonstrates that women 
were recognised as legal persons who could hold rights, act as witnesses, own property including 
slaves, and exercise authority within the household. This status, however, was not absolute but 
graded according to social condition, rank and marital state. The Bactrian evidence is read first 
within its indigenous Turanian tradition, then compared with the Sogdian marriage contract and the 
Turkic institution of the xatun, while Sasanian law serves only as an external contrasting 
background. 

Index Terms: Turan, Bactria, Tokharistan, early Middle Ages, Bactrian documents, history 
of women, legal person, marriage contract, βανο (bano), xatun, slave-girl, fraternal polyandry, 
household, status of women, Central Asia. 

  
1. Kirish: 
Ilk oʻrta asrlar Markaziy Osiyosi, yaʼni Turon zamini tarixiga oid ilmiy adabiyot uzoq vaqt 

ikki yondashuv taʼsirida shakllandi. Birinchisiga koʻra Turon oʻtroq Eron dunyosining chekka 
hududi deb qaraldi. Ikkinchisiga binoan Baqtriya, Toxariston va Sugʻd kabi oʻlkalar sosoniy 
madaniyatining davomi sifatida talqin qilindi. Har ikki qarash Turon oʻlkalarini oʻziga xoslik va 
mustaqil ovozdan mahrum etib, ularni tashqi markazning aksi darajasiga tushirdi. Bu kamchilik 
ijtimoiy tarixda, xususan ayollar masalasida yaqqol koʻzga tashlanadi, zero oʻrta asr jamiyatlari 
ayolni koʻpincha erkakning mulki sifatida tasvirlagan degan umumiy hukm keng tarqalgan boʻlsa-
da, bu hukm aynan Turonning oʻz manbalariga tayanadimi degan savol nazardan qochirilgan [5]. 

Ushbu maqolaning maqsadi mazkur boʻshliqni toʻldirish va Turon jamiyatini oʻz hujjatlari 
asosida tavsiflashdir. Tadqiqotning asosini ilk oʻrta asrlar Baqtriya va Toxaristonidan, yaʼni Turon 

zaminining Amudaryo havzasidagi janubiy qismidan topilgan baqtriya hujjatlari tashkil etadi. Bu 
hujjatlar yunon alifbosining kursiv shaklida bitilgan boʻlib, milodiy IV asrdan VIII asrgacha 
boʻlgan davrni qamrab oladi. Ularning aksariyati XX asr oxiri va XXI asr boshida ilmiy muomalaga 
kirdi hamda Nikolas Sims-Uilyams tomonidan nashr va tarjima qilindi [1; 2]. Hujjatlar orasida 
nikoh shartnomalari, oldi-sotdi bitimlari, qarz tilxatlari, maʼmuriy va shaxsiy maktublar, huquqiy 
hamda himoya hujjatlari mavjud boʻlib, ular Turon jamiyatining kundalik, huquqiy va oilaviy 
hayotini bevosita aks ettiradi. 

Tadqiq etilayotgan davr Turon tarixining eng notinch bosqichlaridan biridir. IV asrdan VIII 
asrgacha oʻlka ustidan kushonshohlar, sosoniylar hamda mahalliy va dashtdan kelgan sulolalar, 
yaʼni xioniylar, kidariylar, eftaliylar va Gʻarbiy turklar hokimiyati ketma-ket almashdi, soʻngra arab 
istilosi va islomlashuv boshlandi. Shunga qaramay Turon jamiyatining kundalik huquqiy va oilaviy 
tuzilishi, jumladan ayollarga oid meʼyorlar sezilarli darajada barqaror qoldi va aksariyat turkiy 
hukmronlik davrida ham saqlanib qoldi. Ana shu barqarorlik bilan oʻzgaruvchanlikning oʻzaro 
nisbati mazkur maqolaning oʻzak muammosini tashkil etadi. 

Baqtriya hujjatlarida ayolni yagona va qatʼiy qolipda emas, balki uning ijtimoiy holati, 
tabaqasi va nikoh sharoitiga qarab turlicha tavsiflaydi. Bu tavsiflarda ayol koʻp oʻrinda huquqiy 
shaxs, yaʼni muayyan huquqlarga ega boʻlgan, guvohlik bera oladigan, mulk egasi boʻla oladigan 
va oʻz xonadonida hokimiyat yurita oladigan shaxs sifatida namoyon boʻladi. Shuni alohida 
ta’kidlash kerakki, hujjatlarda ayolning huquqi eridan quyi turgan, uning taqdiri koʻpincha oʻz 
ixtiyorida boʻlmagan, choʻri ayol esa butunlay mulk toifasiga kiritilgan.  

2. Mavzuning oʻrganilganlik darajasi va manbaviy asosi: 
Baqtriya hujjatlar majmuasining ilmiy asosini Nikolas Sims-Uilyamsning uch jildlik nashri 

tashkil etadi. Birinchi jild huquqiy va iqtisodiy hujjatlarni qamrab olib, 2000-yilda chop etilgan va 
2012-yilda qayta ishlangan [1]. Ikkinchi jild maktublar va buddaviy matnlardan iborat boʻlib, 2007-
yilda bosilgan [2], uchinchi jild esa suratlardan tashkil topgan [3]. Mazkur nashrning ahamiyati 
shundaki, haqiqiy oilalar, nizolar, bitimlar va murojaatlarni qayd etadi. Bunday hujjatlar yuqoridan 
yozilgan meʼyoriy matnlardan farqli oʻlaroq huquqning kishilar hayotida qanday amal qilganini 
bevosita ochib beradi. 

Mavzu talqiniga bevosita hissa qoʻshgan tadqiqotchi Said Rizo Huseyniy hisoblanadi. Uning 
baqtriya hujjatlardagi ayol, adolat va himoya masalalariga oid ishlari mazkur maqolaning nazariy 
tayanchidir [5; 6; 7]. Ilk islom davri Baqtriyasida ayolning yurtdan yurtga koʻchishi va nikoh 
yoʻsinini oʻrgangan Amelia Azadning tadqiqoti ham eʼtiborga molik [13]. Muhr va tasvirlar 
boʻyicha Judiz Lerner hamda Sims-Uilyamsning katalogi asos boʻldi [14]. Qiyos uchun sosoniy 
oilaviy huquqini oʻrgangan Maria Makux va Anahit Perixanianning ishlari [9; 10], sugʻd nikoh 
hujjatini nashr etgan Ivan Yakubovich hamda Yutaka Yoshidaning tadqiqotlari [11; 12], turkiy 
hokimiyat ramzlarini yoritgan Gaybulla Boboyor va hammualliflarning maqolasi [17] va dasht 
dunyosi tarixiga oid Etyen de la Vaysyerning asarlari [15; 16] jalb etildi. 

Baqtriya hujjatlar asosidagi manbaviy asos bir qator qiyinchiliklarni yuzaga chiqaradi. 
Avvalo matnlar koʻpincha parcha holida yoki nomaʼlum sharoitda saqlangan, bir qancha atamaning 
maʼnosi hanuz munozarali. Qolaversa, hujjatlarning aksariyati noqonuniy qazishmalar orqali savdo 
bozoriga chiqqani ularning aniq topilma joyi va qazishma muhitini so‘roq ostiga qo‘yadi. 
Hujjatlarni o‘rganishdagi eng katta qiyinchilik Baqtriya erasi [BE] boʻyicha sanalangan boʻlib, bu 
eraning milodiy taqvimga nisbati hamon bahsli, binobarin ayrim sanalarni bir necha yilga siljitishi 
mumkin. Shu bois maqolada sanalar Sims-Uilyams va Huseyniy qabul qilgan tartibda keltiriladi va 
zarur oʻrinlarda taxminiy ekani alohida taʼkidlanadi. 

Hujjatlarning oʻlkalar boʻyicha taqsimoti alohida qimmatga ega. Baqtriy hujjatlar asosan uch 
oʻlkaga guruhlanadi. Janubda Rob viloyati eng qadimgi hujjatlarni bergan boʻlib, ular taxminan IV 
asrga oid. Sharqda Kadagston, shimoli-gʻarbda esa Goʻzgon oʻlkasi joylashgan boʻlib, undan VII va 
VIII asr huquqiy hujjatlari topilgan [4]. Ayolga oid dalillar aynan shu uch oʻlkaga tarqalgan, 
xususan Rob hujjatlari Duxt-anoš va Absigon xonadoni misolida IV asr manzarasini, Kadagston 
hujjatlari esa turk malikasi hamda Bek oʻgʻli Mir oilasi misolida VII va VIII asr manzarasini 

yoritadi. Bu tarqoqlik ayol holatini ham davrlar, ham Turonning turli oʻlkalari kesimida kuzatish 
imkonini beradi. 

3. Tadqiqot usullari: 
Maqola uch bosqichli tahlil usuliga tayanadi. Birinchi bosqichda har bir tegishli hujjat, 

xususan nikoh shartnomasi, malika Duxt-anoš maktubi, Absigon xonadoni haqidagi shikoyat, 
Kadagston turk malikasi hujjati va Bek oʻgʻli Mir afv hujjati alohida oʻrganilib, undagi ayollarga 
oid atama va holatlar ajratib olinadi. Bu bosqichda manbashunoslik hamda matn tahlili usullari 
yetakchilik qiladi. Ikkinchi bosqichda mazkur maʼlumotlar avval qoʻshni sugʻd va turkiy anʼana, 
soʻngra tashqi sosoniy huquqi bilan qiyoslanadi, shu tariqa qiyosiy va tarixiy usul qoʻllanadi. 
Uchinchi bosqichda natijalar ayol maqomi va huquqning ijtimoiy tahlili doirasida umumlashtiriladi. 

Uslubiy jihatdan asosiy tamoyil shundan iboratki, Turon avval oʻz manbalari asosida 
tushuniladi, keyin qiyoslanadi va hech qachon oldindan tayyor sosoniy qolipiga solinmaydi. Baqtriy 
atamalar, jumladan βανο (bano), φρομανζο (fromānzo) va παροβαλο (parbāl) matnda yunon 
yozuvidagi asl shaklida keltiriladi, chunki aynan ularning soʻz tarkibiga oid tahlili ayolning huquqiy 
holatini aniqlashda hal qiluvchi ahamiyatga ega. Shuni ham qayd etish lozimki, baqtriy hujjatlar 
birlamchi manba boʻlsa-da, ular butun jamiyatning vakolatli namunasi emas. Ular asosan mulkka 
ega hamda bitim tuzadigan boy va oʻrtahol xonadonlarga tegishli, eng quyi tabaqa esa hujjatlarda 
deyarli aks etmagan. Bu holat barcha hujjatli tarixning tabiiy cheklovi boʻlib, tahlil davomida 
doimo hisobga olingan. 

4. Tahlil va natijalar 
4.1. Baqtriy jamiyatning ijtimoiy tuzilishi va xonadon 
Ayollarning huquqiy holatini aniqlash uchun avvalo baqtriy jamiyatining asosiy ijtimoiy 

toifalarini belgilash lozim. Hujjatlarga koʻra kishilar yo ozod tugʻilgan, yo qul deb tan olingan. Bu 
asosiy ijtimoiy belgi shaxsning barcha huquqlarini oldindan chegaralab bergan. Ozod kishi mulkka 
egalik qilish, bitim tuzish, guvohlik berish va hokimiyatga murojaat etish huquqiga ega boʻlgan, qul 
esa boshqa kishining mulki sanalib, uni sotish, hadya etish yoki jazolash mumkin bo‘lgan. Qul faqat 
oʻz bahosini toʻlaganda yoxud xojasini rozi qiladigan darajada yaxshi xizmat qilganda ozodlikka 
erishardi [5]. 

Ayolning huquqi ham dastavval uning ozod yoki qul ekaniga bogʻliq boʻlgan. Ozod ayol 
huquqiy tartib tan oladigan shaxs, choʻri yoki kanizak esa mulk sanalgan. Bu asosiy farq butun 
tahlil davomida hal qiluvchi oʻrin tutadi, negaki baqtriya hujjatlar ayolni yaxlit toifa sifatida emas, 
balki ijtimoiy holatiga koʻra boʻlingan tarzda koʻradi. Shu sababli mazkur muammoni o‘rganishda 
dastlabki savol doimo shu ayol ozodmi yoki qulmi degan savol boʻlmogʻi kerak, chunki keyingi 
barcha huquqiy belgilar shu javobga bogʻliqdir. 

Baqtriya ijtimoiy tuzilishning ikkinchi tayanchi xonadon tushunchasidir. Baqtriy huquqiy 
tartibda xonadon asosiy ijtimoiy va iqtisodiy birlik boʻlgan, huquqlar hamda majburiyatlar 
koʻpincha alohida shaxsga emas, balki butun xonadonga taalluqli edi. Ayol, Huseyniy taʼbiricha,  
oilaning tayanchini tashkil etardi [5]. Xonadon yaxlitligini taʼminlagan oʻziga xos tartib 
poliandriya, yaʼni bir necha aka-ukaning bitta ayolga uylanishi boʻlgan. Bunda aka-ukalar xonadon 
mulkiga birgalikda va teng huquq bilan egalik qilgan, natijada yer hamda mol-mulk boʻlinib 
ketmagan [8]. Xonadonni tark etish, masalan aka-ukalardan birining oiladan butunlay chiqib ketishi, 
huquqiy jihatdan jiddiy masala, baʼzan qonunga xilof ish hisoblangan. Ayol esa ana shu xonadon 
tuzilishining markazida, uni birlashtirib turuvchi boʻgʻin sifatida turgan. 

Poliandriya ayollar tarixida ikki yoqlama ahamiyat kasb etadi. Bir tomondan u ayolni bir 
necha erga bogʻlab, shaxsiy ixtiyor erkinligini cheklaydi, zero ayol bu oʻrinda mustaqil shaxs emas, 
balki xonadonni birlashtiruvchi boʻg‘in sifatida qaraladi. Ikkinchi tomondan ayni shu markaziy 
oʻrin ayolga xonadon ichida hal qiluvchi ahamiyat etadi, chunki mulk, nasl va xoʻjalikning 
davomiyligi u orqali taʼminlanadi. A. Azadning fikricha bu tartib mahalliy iqtisodiy zaruratdan, 
ayniqsa mulkni saqlash ehtiyojidan kelib chiqqan boʻlib, uni oddiy qadimiy odat deb baholash 
asossizdir [13]. 

4.2. Nikoh va ayol maqomining oʻzgarishi: 

Ayolning ahvoli turmushga chiqishi bilan tubdan oʻzgargan. Qizlik chogʻida ega boʻlmagan 
bir qancha huquqqa ayol nikoh orqali erishardi. Bu oʻzgarishning eng aniq hujjatli dalili Baqtriya 
erasining 110-yilida tuzilgan nikoh shartnomasidir. Mazkur shartnoma bir ayolning ikki aka-ukaga 
turmushga chiqqanini qayd etadi, yaʼni u yuqorida zikr poliandriyaning amaldagi dalilidir [1]. 
Hujjatning huquqiy tili ayol maqomidagi oʻzgarishni nihoyatda nozik atamalar orqali belgilaydi. 

Nikohdan avval, kuyovlarning otasi qizni sovchilik qilgan pallada, u hujjatda ozod ayol deb 
ataladi, yaʼni uning nikohga kirishdagi asosiy belgisi huquqiy erkinligi va mulk emasligidir. 
Turmushga chiqqach uning maqomi oʻzgaradi va u uyda hokimiyatga ega φρομανζο (fromānzo), 
yaʼni farmon beruvchi bekaga aylanadi [5]. Bu atama alohida ilmiy qimmatga ega, chunki u 
turmush qurgan ayolni sust va harakatsiz mulk emas, balki xonadon ichida hokimiyat sohibi sifatida 
koʻrsatadi. Atamaning oʻzagi framān soʻzi boʻlib, farmon yoki buyruq maʼnosini beradi, binobarin 
ayol nikohdan soʻng oʻz doirasida buyruq bera oladigan kishiga aylanadi. Shu tariqa nikoh ayolni 
mulk holatidan emas, balki bir huquqiy maqomdan ikkinchi, yanada vakolatli maqomga 
oʻtkazuvchi huquqiy harakat vazifasini bajaradi. 

Shunday boʻlsa-da bu oʻzgarishni bir yoqlama baholash noto‘gridir. Turmush qurgan ayol 
hurmatga sazovor boʻlib, yangi uyida hokimiyatga ega boʻlsa ham, oʻz taqdirini nazorat qila 
olmasdi va uning umumiy mavqeyi eridan quyi turardi. Nikoh ayolga uy ichidagi vakolatni bergan, 
ammo uni erkaklar boshqaradigan xonadon tabaqalanishining eng yuqori pogʻonasiga koʻtarmagan. 
Shu maʼnoda nikoh ayol maqomining ham kengayishi, ham chegaralanishini bir vaqtda 
ifodalaydigan qoʻshaloq hodisadir. Nikoh shartnomasining muhim belgisi yana uning yozma va 
guvohli tabiatidadir, negaki shartnoma bergan huquqlar ogʻzaki vaʼda emas, balki muhrlangan 
hujjatda qayd etilgan majburiyat edi, demak ayolning nikohdagi huquqlari himoya qilinadigan 
huquqiy daʼvo darajasiga koʻtarilgan. 

4.3. Zodagon ayol, βανο unvoni va muhr madaniyati: 
Ijtimoiy tabaqa ayolning huquqiy imkoniyatlarini keskin kengaytirardi. Zodagon oilalardan 

chiqqan ayollarga oddiy ayollardan butunlay boshqacha munosabatda boʻlingan. Hujjatlarda ular 
koʻpincha βανο (bano), yaʼni malika yoki uy bekasi deb atalgan [5]. Bu unvon ayolni yuqori 
tabaqaga mansub, xizmatkorlar va yerga ega, obroʻli shaxs sifatida belgilaydi. Zodagon ayolning 
muhr ustidagi tasviri koʻpincha salobatli, qimmatbaho taqinchoqlar bilan bezalgan qiyofada 
ishlangan [14]. Muhr huquqiy hujjatni tasdiqlash vositasi boʻlgani bois ayolning shaxsiy muhrga 
egaligi uning huquqiy muomaladagi faol ishtirokini koʻrsatadi. 

Zodagon ayolning huquqiy vakolatini eng aniq koʻrsatuvchi hujjat taxminan milodiy 350-
yilda Rob oʻlkasida tuzilgan va zodagon ayol Duxt-anoš haqida hikoya qiluvchi maktubdir. Bu 
maktub Duxt-anoš oʻz xizmatkorlarini muhokama qilish va jazolash huquqiga ega boʻlganini 
tasdiqlaydi [1; 5]. Demak zodagon ayol oʻz xonadoni doirasida haqiqiy hokimiyat, ya’ni mulkka va 
boshqaruvga oid vakolat yuritgan. Bu holat ayolni sust va harakatsiz mulk deb qaraydigan qolipni 
bevosita rad etadi. Ayni chogʻda bu hokimiyatning aniq chegaralari ham boʻlgan, chunki Duxt-anoš 
oʻz xizmatkorlaridan narigi kishilarni, xususan qalʼa qoʻmondonining xizmatkorlarini jazolay 
olmasdi. Shundan koʻrinadiki, zodagon ayolning hokimiyati xususiy doira bilan chegaralangan 
boʻlib, davlat va jamoat ishlariga daxl qilmasdi. Bu farq muhim, negaki u ayol hokimiyatining 
haqiqiy, biroq doira jihatidan cheklangan tabiatini aniq belgilaydi. 

4.4. Himoya, adolat va ayol nomusi: 
Baqtriya jamiyatda adolat kishilarning hayoti, mulki, ijtimoiy mavqeyi va nomusi 

daxlsizligini kafolatlaydigan tushuncha boʻlib, uni hokimiyat barcha darajada taʼminlashi kutilgan 
[6]. Ayol bu tartibda ham himoya qilinuvchi tomon, ham himoyani harakatga keltiruvchi shaxs 
sifatida namoyon boʻladi. Buning eng koʻrsatarli dalili Absigon xonadoni haqidagi maktublar 
guruhidir. Voqeada Sag ismli kishi Absigon oilasining uyiga kirib, uy bekasi va ichki hovlida 
yashovchilarga hurmatsizlik qiladi, yaʼni xonadon nomusiga tajovuz etadi. Shikoyatning qanday 
yoʻl bilan yuqoriga yetkazilgani eʼtiborga molik. Farmalar amaldoriga murojaat qilgan arizachi 
Ohrmuzd ismli kimxob toʻquvchisi boʻlib, u ehtimol Absigon uyida ishlagan [7]. Yaʼni ayol nomusi 
haqidagi shikoyat quyi tabaqadagi hunarmand orqali mahalliy hokimiyatga yetkaziladi va hokimiyat 
aybdorni ogohlantiradi. 

Bu voqea bir necha muhim xulosaga olib keladi. Avvalo ayolning nomusi huquqiy 
himoyaga loyiq qadriyat, yaʼni davlat aralashuviga asos boʻla oladigan huquqiy manfaat sifatida tan 
olingan. Qolaversa himoya koʻpincha vositachilar orqali harakatga kelgan, zero ayol yoki xonadon 
oʻz shikoyatini bevosita emas, balki hunarmand yoxud xizmatkor orqali hokimiyatga yetkazgan. 
Himoyaning kalit atamasi παροβαλο (parbāl) boʻlib, u ham hukmdorning amaldorga bergan 
nazorat buyrugʻini, ham arizachini ayblov va jazodan asrash iltimosini ifodalaydi [7]. Himoyaning 
huquqiy shakli esa χοησαοοβωστιγο (xoesāv-bustīg), yaʼni sud chiqaradigan va amaldorlar 
muhrlaydigan majburiyat hujjatidir. Bunday hujjatlarda ayol va bolalarning himoyasi eng oldingi 
oʻrinda turgan. 

Himoya soʻrovining tili hujjatlarda barqaror va rasmiy qolipga ega. Farmalar amaldori 
Mehr-mareg qalʼa qoʻmondoni Xvadev-vanindga yozgan maktubida odat boʻlgan salom va 
taʼzimdan soʻng bir kishini ayblov, nizo va jazodan himoya qilishni iltimos etadi [2]. Xuddi 
shunday til ayol nomusi buzilgan holatda ham qoʻllanadi, negaki xonadonga tajovuz huquqiy 
aralashuvni harakatga keltiruvchi jiddiy huquqbuzarlik sifatida qaraladi. Mazkur qolipning 
barqarorligi himoya tasodifiy iltifot emas, balki davlat tomonidan oʻrnatilgan huquqiy tartib ekanini 
tasdiqlaydi, binobarin ayol ham uning himoya doirasiga kiradi. 

Ayolning guvohlik berish huquqi alohida ahamiyatga molik. Huseyniy taʼkidlaganidek 
ayollar nafaqat oila ichida hokimiyatga ega boʻlgan, balki huquqiy hujjatga guvoh boʻlish huquqiga 
ham ega edilar [5]. Huquqni ijtimoiy hayot ichida oʻrganish nuqtayi nazaridan guvohlik qobiliyati 
huquqiy shaxslikning eng aniq belgisidir, negaki mulk guvohlik bera olmaydi, faqat shaxs bera 
oladi. Shu bois ayolning guvohlik huquqi ayol mulk degan qolipni eng qatʼiy tarzda rad etuvchi 
dalildir. 

4.5. Choʻrilar va ayol mulk munosabatining chegarasi: 
Ozod ayolning huquqiy shaxsligi choʻrining butunlay boshqacha maqomi bilan yonma-yon 

turadi. Choʻri baqtriya huquqiy tartibda mulk hisoblangan, uni sotish, hadya etish yoki jazolash 
mumkin edi. Bu ayol mulk qolipining haqiqatan amal qilgan sohasi, biroq u barcha ayolga emas, 
aynan qul maqomidagi ayolga tegishlidir. Choʻri va ozod ayol oʻrtasidagi munosabatni eng yorqin 
koʻrsatuvchi hujjat Sharqiy Baqtriyadagi Kadagston turk malikasi tomonidan taxminan milodiy 
700-yilda chiqarilgan maktubdir. Bu hujjat qayd etadiki, malikaning kasal va oʻlim toʻshagidagi 
farzandi bor edi, Kamird xudosi oʻz kohini Kamird-far orqali moʻjiza koʻrsatib bolani sogʻaytirdi, 
buning evaziga malika kohinni ekin yeri va choʻri qiz berib taqdirlaydi [1; 5]. 

Ushbu voqea ikki muhim jihatni ochib beradi. Birinchidan, ozod tugʻilgan ayol, bu oʻrinda 
malika, choʻriga egalik qila olar va uni erkakka hurmat belgisi sifatida hadya eta olardi. 
Ikkinchidan, choʻri ayol shu tarzda bir shaxsdan ikkinchisiga oʻtkaziladigan mulk sifatida qaraladi. 
Shu bilan birga choʻrilik maqomi ham butunlay oʻzgarmas emas edi, zero qul oʻz bahosini toʻlasa 
yoki xojasini rozi qilsa ozodlikka chiqardi. Demak, jamiyatda ayol mulk munosabati ikki 
tomonlama boʻlgan, negaki ozod va zodagon ayol mulk egasi ham, choʻri esa mulk sifatidagi narsa 
ham boʻla olardi. Bu ayol degan yagona toifani huquqiy jihatdan bir butun deb qarash mumkin 
emasligining aniq isbotidir. 

4.6. Turk davri va xatun mansabi: 
Turon tarixining soʻnggi ilk oʻrta asr bosqichi, yaʼni turk hukmronligi davri ayollar tarixini  

o‘rganishda muhim ahamiyatga ega. Yuqorida zikr etilgan Kadagston turk malikasi hujjati buning 
ochiq dalilidir, chunki bu yerda ayol nafaqat mulk egasi, balki hujjat chiqaruvchi hokimiyat sohibi, 
yaʼni malika sifatida namoyon boʻladi. U kohinni mukofotlash haqida qaror qabul qiladi, mulk 
taqsimlaydi va oʻz nomidan huquqiy hujjat rasmiylashtiradi. Bu ayolning nafaqat xususiy xonadon 
doirasida, balki davlat va huquq ishlarida ham vakolatli boʻla olganini koʻrsatuvchi kam 
uchraydigan dalildir. 

Turk xoqonligi davrining yana bir muhim hujjati Bek oʻgʻli Mir oilasiga tegishli afv va 
himoya hujjatidir. U Baqtriya erasining 549-yilida, yaʼni taxminan milodiy 771 va 772-yillarda 
Kadagstonda bitilgan [1; 8]. Hujjat bevosita ayol haqida boʻlmasa-da, ayolni markazga qoʻyadigan 
xonadon tuzilishini yoritadi, zero unda Mirning akasi Bob undan butunlay ketgani qayd etiladi va 
bu holat masalani oilaviy nizoga aylantiradi. Turk shohi Kera-tonga bu ishga aralashib, Mirning 

arizasini odilona va zarur deb topadi hamda uni himoya qiladi. Bu esa turk shohi baqtriya 
qonunlarning posboni sifatida qabul qilinganini bildiradi, binobarin hokimiyat almashuvi ayolni 
markazga qoʻyadigan mahalliy oilaviy va huquqiy tartibning uzluksizligini buzmagan. 

5. Qiyosiy tahlil: 
Birinchi qiyos  Sugʻddan, aniqrogʻi Mugʻ togʻi hujjatlaridan topilgan mashhur nikoh 

shartnomasidir. U taxminan milodiy 710-yillarda, Devastich davrida bitilgan [11; 12]. Sugʻd va 
Baqtriya Turonning oʻtroq markazi boʻlib, savdo, yozuv va huquqiy amaliyotda chuqur bogʻlangan. 
Bu hujjat sugʻd ayolining huquqiy holatini alohida oydinlikda koʻrsatadi. Shartnomada er va xotin 
nisbatan teng huquqli tomon sifatida namoyon boʻladi, xotinga muayyan kafolatlar, jumladan 
maʼlum sharoitlarda nikohni bekor qilish huquqi beriladi, er esa xotinni yomon muomaladan asrash 
va uni choʻri sifatida koʻrmaslik majburiyatini oladi. Yakubovichning fikricha bu shartnoma butun 
mintaqadagi ayol huquqlarining eng erkin dalillaridan biridir [11]. Muhimi shundaki, u ayolni 
shartnoma tomoni, yaʼni shartlarni muhokama qiladigan va rozilik beradigan shaxs sifatida 
koʻrsatadi, bu esa baqtriya nikohdagi ozod ayoldan φρομανζο maqomiga oʻtish bilan bir 
yoʻnalishdadir. 

Ikkinchi, koʻpincha eʼtibordan chetda qoladigan qiyosiy nuqtasi koʻchmanchi turkiy dunyo 
va uning xatun mansabidir. Ilk oʻrta asrlarda Baqtriya va Toxariston ustidan eftaliy hamda Gʻarbiy 
turk hokimiyati oʻrnatilgani bois turkiy davlatchilik anʼanasi mahalliy anʼana bilan uygʻunlashdi. 
Turkiy va dashtiy jamiyatlarda ayol, ayniqsa hukmron sulola ayoli nisbatan yuqori maqomga ega 
boʻlgan, xatun unvoni esa malikaning davlat ishlarida, elchilikda va marosimlarda ishtirokini 
bildirgan [16]. Aynan shu asosda Kadagston turk malikasi hujjati oʻz maʼnosini toʻliq ochadi, 
negaki u mahalliy baqtriy odat emas, balki turkiy xatun anʼanasining Toxaristondagi koʻrinishidir. 
Turkiylikning yana bir izi muhr va tamgʻa madaniyatida namoyon boʻladi, zero zodagon ayolning 
βανο unvoni va muhr ustidagi tasviri turkiy tamgʻa hamda muhr anʼanasi bilan bir chiziqda turadi 
[17]. Shu tariqa Turon ayoli oʻz maqomini ikki mahalliy manbadan, yaʼni oʻtroq sugʻd va baqtriy 
huquqiy anʼana hamda koʻchmanchi turkiy xatun anʼanasidan oladi. 

Nihoyat, Turon huquqiy manzarasini tashqi, yaʼni sosoniy Eron huquqi bilan qiyoslash 
mazkur mavzuni o‘rganish uchun ahamiyatlidir. Sosoniy oilaviy huquqining asosiy manbasi VII asr 
boshida Farroxmard ibn Vahrom tuzgan Madayan i hazar dadestan, yaʼni Ming hukm kitobidir [9; 
10]. Unda nikohning bir necha turi mavjud boʻlib, toʻla huquqli podixšoy xotin va tobe čagar xotin 
farqlanadi, shuningdek stur, yaʼni oʻrinbosar vorislik tartibi boʻlib, unda xotin yoki qizi marhum 
erkakning nasl-nasabini davom ettirish vositasi sifatida qaralgan. Sosoniy huquqidagi eng bahsli 
masala ayolning shaxs yoki mulk sifatida koʻrilishidir, ayniqsa čagar nikohida xotin mulkka yaqin 
narsa sifatida qaraladi. Makux va Perixanianning tadqiqotlari sosoniy ayol maqomi ham bosqichli 
va sharoitga bogʻliq ekanini koʻrsatadi [9; 10]. 

Shuni alohida ta’kidlash lozimki, sosoniy tartibda nikoh va oila ochiq diniy hamda gʻoyaviy 
asosga, jumladan qarindoshlar oʻrtasidagi nikoh gʻoyasiga tayangan va davlat zardushtiyligi bilan 
chambarchas bogʻlangan. Turon amaliyoti esa bunday diniy tartibni markazga qoʻymaydi, uning 
nikoh mantiqi, xususan poliandriya koʻproq iqtisodiy va ijtimoiy zaruratga, yaʼni mulkni saqlash 
hamda xonadonni birlashtirishga asoslanadi. Aynan shu farq Turonni sosoniy Erondan ajratib turadi 
va uni sosoniy madaniyatining davomi deb atash asossiz ekanini koʻrsatadi. Uch anʼanani 
qiyoslasak, barchasida ayol maqomi bosqichli va nikoh uni oʻzgartiruvchi asosiy huquqiy harakat 
boʻlsa-da, Turon oʻziga xos ikki mahalliy manbaga ega boʻlib, ular poliandriya, βανο hamda xatun 
unvoni va xonadon markazliligi kabi belgilarni hosil qiladi. Shu bois Baqtriya va Toxariston 
sosoniy Eronning davomi emas, balki Ikki daryo oralig‘i va dasht bilan bogʻlangan mustaqil 
huquqiy va madaniy muhitdir. 

6. Nazariy mulohazalar: 
Yuqoridagi tahlildan bir necha umumiy nazariy xulosa kelib chiqadi. Huquqni ijtimoiy 

hayot ichida oʻrganishda shaxsning maqomi koʻpincha ikki qutb, yaʼni huquqiy shaxs va mulk 
oʻrtasida joylashadi. Ayol mulk qolipi uni mutlaq tarzda mulk qutbiga qoʻyadi, biroq baqtriy dalillar 
bu ikki qutb oraligʻida uzluksiz oʻtish borligini talab etadi. Bu oʻtishning bir chetida choʻri, ikkinchi 
chetida βανο va malika turadi, ular oʻrtasida esa ozod qiz, turmush qurgan φρομανζο hamda beva 

kabi oraliq holatlar joylashadi. Ayolning bu qatordagi oʻrni uch omil, yaʼni ijtimoiy holat, tabaqa va 
nikoh sharoiti bilan belgilanadi. Boshqacha aytganda, ayolning jinsi hech qachon yolgʻiz oʻzi emas, 
balki ijtimoiy maqom va tabaqa bilan birgalikda uning huquqiy holatini shakllantiradi. 

Ikkinchi nazariy jihat hokimiyatning doiraviyligidir. Duxt-anoš misolida koʻrilganidek, ayol 
hokimiyati haqiqiy, ammo doira bilan chegaralangan, zero ayol xususiy doirada toʻla kuchga ega 
boʻlsa-da, davlat va jamoat ishlariga daxl qila olmagan. Malika obrazi esa istisno sifatida bu 
chegarani qisman buzadi, biroq bunday chiqish odatda oliy tabaqa va maxsus holat bilan bogʻliqdir. 
Uchinchi jihat yozma hujjatda ishtirokning shaxslikni tasdiqlovchi rolidir. Ayolning huquqiy 
hujjatga guvoh boʻlishi, shaxsiy muhrga ega boʻlishi va oʻz nomidan hujjat chiqarishi uni yozma 
huquqiy muomalaning toʻla ishtirokchisi sifatida belgilaydi. Nihoyat tahlil manba tanqidi boʻyicha 
ham xulosa beradi, zero ayol mulk qolipining ustunligi koʻp jihatdan manba tanlovining natijasidir. 
Meʼyoriy va adabiy matnlar ayolni orzudagi hamda sust qolipda koʻrsatsa, amaliy hujjatlar uni 
haqiqiy hayotda harakat qiluvchi shaxs sifatida ochib beradi. 

Bu oʻrinda ayolning bevosita ovozi bilan uning hujjatdagi aksi oʻrtasidagi farqni ham 
hisobga olish lozim. Baqtriya hujjatlarda ayol koʻpincha oʻzi yozmaydi, uning holati amaldorlar, 
erkak qarindoshlar yoki mirzalar tomonidan qayd etiladi. Shu maʼnoda biz ayolning bevosita 
ovozini emas, balki uning huquqiy tartibdagi aksini koʻramiz. Biroq bu aks ham muhim dalildir, 
negaki ayolning shikoyati qayd etilishi, nomusi himoya qilinishi va mulki tan olinishi uni huquqiy 
muomalada hisobga olinadigan shaxs sifatida koʻrsatadi. Toʻliq ovozning yoʻqligi shaxslikning 
yoʻqligini bildirmaydi, u faqat manbaning cheklovidir. 

7. Xulosa: 
Ilk oʻrta asrlar Turon, xususan Baqtriya va Toxariston hujjatlari ayol tarixiga oid keng 

tarqalgan ayol mulk qolipini jiddiy qayta koʻrib chiqishni taqozo etadi. Birlamchi va amaliy 
manbalarga, yaʼni nikoh shartnomalari, maʼmuriy hamda huquqiy maktublar, himoya va afv 
hujjatlari, muhr tasvirlariga tayangan tahlil shuni koʻrsatadiki, baqtriy huquqiy tartibda ayol koʻp 
oʻrinda huquqiy shaxs sifatida tan olingan. U nikoh shartnomasi tuza olgan, turmushdan soʻng 
xonadonda φρομανζο maqomiga ega boʻlgan, huquqiy hujjatga guvohlik bera olgan, mulkka egalik 
qila olgan va zodagon boʻlsa xizmatkorlarini boshqara olgan, hatto malika sifatida hujjat chiqara 
olgan. 

Shu bilan birga ayolning huquqi bosqichli va shartli boʻlgan, u ijtimoiy holat, tabaqa va 
nikoh sharoiti bilan chegaralangan. Choʻri ayol mulk sanalgan, turmush qurgan ayol eridan quyi 
turgan, zodagon ayol hokimiyati esa xususiy doira bilan cheklangan. Shunday qilib haqiqiy manzara 
mutlaq mulk va toʻla teng shaxs qutblari oʻrtasidagi uzluksiz oʻtishdir.  

Umumiy xulosa shuki, ilk oʻrta asrlar Turonda ayollar  harakatsiz mulk emas, balki huquqiy, 
oilaviy va baʼzan davlat ishlarida faoliyat koʻrsatuvchi, oʻz huquqiga ega shaxs sifatida 
gavdalantiradi.  

